Школаса спортзалъясӧ ветлыны позянлуныс колӧ, медводз, аслыныс челядьлы 
Коми Республикаса Юралысь Вячеслав Гайзер тшӧктіс Коми Республикаса йӧзӧс велӧдан министерстволы видзӧдлыны школаясын став спортзалсӧ. Та йылысь сёрниыс муніс правопӧрадок кузя координационнӧй сӧвещание вылын.

«Ми шензям, мый миян ныв-зонпосни да томулов, сідзжӧ кодъяс «сьӧкыд» лыдысь, некыдз оз кӧсйыны участвуйтны секцияясын да кружокъясын. Но ӧд и ми асьным ог сетӧй налы татшӧм позянлунсӧ. Челядьлы спортзалъясӧ ветлӧдлыны позянлуныс, торйӧн  нин сиктса челядьлы, мукӧддырйи дзик абу, сы вӧсна мый сёр рытӧдз сэтчӧ ветлӧдлӧны быд сикас организация. Йӧзӧс велӧдан министерстволы колӧ дасьтыны ведомствоса тшӧктӧд, кӧні стӧча пасйыны, мый урчитӧм кадӧдз, шуам, дас час рытӧдз, спортзалъясын занимайтчӧны велӧдчысьяс», - висьталіс Вячеслав Гайзер.  Гӧгӧрвоана, мый вурсьыны да кысьыны оз быдӧн кӧсйы. Том войтырӧс, торйӧн нин хулиганъясӧс, ышӧдӧ техника да спорт. И стӧч каръясса да районъясса йӧзӧс велӧдӧмӧн веськӧдланінъяслы быть колӧ нуӧдны мониторинг да тӧдмавны, мыйӧн позьӧ ыштӧдны ныв-зонпосниӧс да томуловӧс. Либӧ тадзи и водзӧ лоас: эмӧсь кружокъяс вылын челядь либӧ абуӧсь – уджаліс велӧдысь ассьыс кадсӧ либӧ нуӧдіс занятиесӧ кык-куим кагалы, да и разӧдчисны гортъясаныс».
Республикаса Юралысь шыӧдчис муниципалитетъясса юрнуӧдысьяс дорӧ корӧмӧн гӧгӧрвоӧдны, мыйла налӧн оз нуӧдсьыны занятиеяс рытъя кадӧ.

«Интаын, Вуктыл, Луздор да Удора районъясын 18:00 чассянь 20:00 часӧдз кружокъяс да секцияяс оз нуӧдсьыны. Воркутаын, Княжпогост да Чилимдін районъясын прӧверка дырйи учётӧ босьтӧм ныв-зонпосни кружокъяс да секцияяс вылын эз вӧвны. Печораын 6 восьтӧм кружокысь да секцияысь ни ӧти эз уджав, - висьталіс Вячеслав Гайзер Коми Республикаын ПДМ-лӧн докладын юӧр сетӧм серти. – Татшӧмторйыс некытчӧ оз туй. Томуловӧс колӧ мыйӧнкӧ ышӧдны либӧ найӧ кутасны мунны ывла вылӧ, кӧні и тшӧкыда торксьӧ оланпас. Мыйлакӧ оз быд мэр тайӧс гӧгӧрво».
Вячеслав Гайзер тшӧктіс аслас вежысь Виталий Стахановлы ӧттшӧтш муниципалитетъясса да право видзан органъясса юрнуӧдысьяскӧд анализируйтны серпассӧ да вӧзйыны, кыдзи бурджыка уджавны каръясын да районъясын  ныв-зонпосникӧд да том йӧзкӧд.
